
INTERNET QARAMLIGI 
NATIJASIDA YUZAGA 

KELUVCHI ZAMONAVIY 
MAUGLI SINDROMINING 

PSIXOLOGIK XUSUSIYATLARI 
VA DAVOLASH USULLARI

Polvanov Rasulbek Baxtiyarovich
Toshkent tibbiyot universiteti mustaqil izlanuvchisi

Annotatsiya: Maqolada internet qaramligi kontekstida shakllanuvchi zamonaviy Maugli sindromining psixologik xususi-
yatlari, simptomatikasi va uning yoshlar psixikasiga ta’siri ilmiy asosda tahlil qilinadi. Tadqiqot doirasida sindromning kog-
nitiv, emotsional va ijtimoiy buzilishlari, shuningdek, shaxsning ijtimoiy moslashuvi va kommunikativ kompetensiyasiga 
ta’siri yoritiladi. Maqolada zamonaviy Maugli sindromini aniqlash uchun diagnostika mezonlari keltiriladi va psixotera
pevtik, psixokorreksion hamda innovatsion davolash usullari, jumladan, kognitiv-behavioral terapiya, art-terapiya, raqamli 
detoks va guruhiy terapiya samaradorligi baholanadi. Shuningdek, yoshlar orasida internet qaramligini oldini olish va 
psixologik salomatlikni saqlash bo‘yicha profilaktik chora-tadbirlar haqida ilmiy tavsiyalar beriladi.

Kalit so‘zlar: internet qaramligi, zamonaviy Maugli sindromi, psixologik xususiyatlar, kognitiv buzilishlar, emotsional rivo-
jlanish, psixoterapiya, psixokorreksiya, raqamli detoks, yoshlar psixologiyasi, davolash usullari.
Abstract: This article provides a scientifically grounded analysis of the psychological characteristics, symptomatology, 
and impact of the Modern Maugli Syndrome, which develops in the context of internet addiction, on the psyche of youth. 
The study highlights the cognitive, emotional, and social impairments associated with this syndrome, as well as its effects 
on individuals’ social adaptation and communicative competence. Diagnostic criteria for identifying the Modern Maugli 
Syndrome are presented, and the effectiveness of psychotherapeutic, psychocorrectional, and innovative treatment 
methods–such as cognitive-behavioral therapy, art therapy, digital detoxification, and group therapy–is evaluated. Fur-
thermore, the article offers scientific recommendations on preventive measures aimed at reducing internet addiction 
among young people and maintaining their psychological well-being.

Key words: internet addiction, Modern Maugli Syndrome, psychological characteristics, cognitive disorders, emotional 
development, psychotherapy, psychocorrection, digital detox, youth psychology, treatment methods.
Аннотация: В статье научно обоснованно анализируются психологические особенности, симптоматика и вли-
яние синдрома современного “Маугли”, формирующегося в контексте интернет-зависимости, на психику моло-
дежи. В рамках исследования освещаются когнитивные, эмоциональные и социальные нарушения, вызванные 
данным синдромом, а также его воздействие на социальную адаптацию личности и коммуникативную компе-
тентность. Представлены диагностические критерии выявления синдрома современного Маугли, а также дана 
оценка эффективности психотерапевтических, психокоррекционных и инновационных методов лечения, включая 
когнитивно-поведенческую терапию, арт-терапию, цифровую детоксикацию и групповую терапию. Кроме того, 
изложены научные рекомендации по профилактическим мерам, направленным на предупреждение интернет-за-
висимости среди молодежи и сохранение психологического здоровья.

Ключевые слова: интернет-зависимость, синдром современного Маугли, психологические особенности, когни-
тивные нарушения, эмоциональное развитие, психотерапия, психокоррекция, цифровая детоксикация, психо-
логия молодежи, методы лечения.

KIRISH
Hozirgi davrda axborot-kommunikatsiya texnologiyalarining jadal rivojlanishi va internet tarmoqlarining 

global miqyosda keng tarqalishi inson hayotining barcha jabhalariga tubdan ta’sir ko‘rsatmoqda. Bu jarayonlar 
yoshlar psixologiyasi va ijtimoiy faoliyatiga ham bevosita ta’sir etib, ularning kundalik hayoti, kommunikatsiya 
uslublari va shaxsiy identitet shakllanishida yangi tendensiyalarni yuzaga keltirmoqda [1]. Internetdan foydala-
nish imkoniyatlari va uni doimiy ravishda hayotning ajralmas qismiga aylantirish yoshlar orasida internet qaram-
ligining jadal oshishiga sabab bo‘lmoqda. Internet qaramligi - bu shaxsning internet resurslariga haddan tash-

qari bog‘lanishi natijasida yuzaga keladigan psixologik va ijtimoiy buzilishlar majmuasi bo‘lib, uning davomiyligi, 
intensivligi va funksional zararli oqibatlari klinik va psixologik jihatdan muhim muammo hisoblanadi.

So‘nggi o‘n yilliklarda psixologiya va nevrologiya sohalarida olib borilgan ilmiy tadqiqotlar internet qaramligi 
fenomenining neyrobiologik, kognitiv va emotsional mexanizmlarini aniqlashga qaratilgan bo‘lib, bu jarayonda 
ijtimoiy izolyatsiya, identitet diffuziyasi va regressiv psixologik jarayonlar kabi xususiyatlarning roli alohida 
ta’kidlanmoqda. Ayniqsa, “zamonaviy Maugli sindromi” nomi bilan tanilgan yangi ijtimoiy-psixologik hodisa 
internet qaramligi natijasida yoshlarning real hayotdagi ijtimoiy aloqalari va kommunikativ kompetensiyasining 
sustlashuvi bilan tavsiflanadi. Ushbu sindrom shaxsning o‘zini anglash jarayoniga salbiy ta’sir ko‘rsatib, kognitiv 
va emotsional rivojlanishdagi orqaga ketishga, shuningdek, ijtimoiy muhitdan ajralib qolishiga olib keladi.

Zamonaviy Maugli sindromi kontseptsiyasi yoshlarning virtual muhitga haddan tashqari bog‘lanishi, real 
muloqotdan voz kechishi va natijada yuzaga kelayotgan psixologik va ijtimoiy disfunktsiyalarni o‘rganishda 
yangi ilmiy yo‘nalish sifatida shakllanmoqda. Bu sindrom yoshlarning ijtimoiy ko‘nikmalari, emotsional empa-
tiya va identitet barqarorligiga zarar yetkazishi bilan bir qatorda, ularning psixologik barqarorligining pasayishi 
va kognitiv faoliyatining sustlashuvi bilan ham namoyon bo‘ladi. Shu sababli, zamonaviy Maugli sindromining 
psixologik xususiyatlarini aniqlash va uning oldini olish, shuningdek, samarali davolash usullarini ishlab chiqish 
hozirgi zamon psixologiya va pedagogika ilmiy tadqiqotlarining ustuvor vazifalaridan biridir.

Maqolaning maqsadi internet qaramligi natijasida yuzaga kelayotgan zamonaviy Maugli sindromining 
psixologik xususiyatlarini ilmiy asosda tahlil qilish, uning klinik va psixologik belgilari hamda yoshlar ongiga 
ko‘rsatadigan ta’sirlarini yoritishdan iborat  [2]. Shuningdek, maqolada sindromni aniqlash uchun diagnostika 
mezonlari va uning psixoterapevtik hamda psixokorreksion davolash usullari, jumladan, kognitiv-behavioral 
terapiya, art-terapiya, raqamli detoks va guruhiy terapiyaning samaradorligi muhokama qilinadi. Tadqiqot nati-
jalari yoshlarning raqamli muhitdagi psixologik salomatligini yaxshilash va ijtimoiy moslashuvini mustahkam-
lash uchun ilmiy asoslangan yondashuvlarning zarurligini ko‘rsatadi. Shuningdek, maqolada internet qaramligi 
va zamonaviy Maugli sindromi kontekstida yuzaga keladigan identitet diffuziyasi, emotsional empatiya kama
yishi va kommunikativ disfunktsiyalar kabi murakkab psixologik hodisalar batafsil tahlil qilinib, ularning yoshlar 
psixologiyasidagi o‘rni va ta’siri ko‘rib chiqiladi [3]. 

adqiqot jarayonida olingan ma’lumotlar asosida zamonaviy davolash strategiyalarining ijtimoiy va shaxsiy 
barqarorlikni tiklashdagi ahamiyati ta’kidlanadi. Internet qaramligi va unga bog‘liq psixologik sindromlar yoshlar 
o‘rtasida keng tarqalgan muammo bo‘lib, ularning ijtimoiy faoliyatiga, ta’lim jarayoniga va kelajakdagi shaxsiy 
hayot sifatiga jiddiy xavf tug‘diradi. Shu bois, ushbu maqola soha mutaxassislari uchun zamonaviy Maugli 
sindromining aniqlash va davolash borasida ilmiy asoslangan yondashuvlarni ishlab chiqishda muhim manba 
bo‘lib xizmat qiladi.

MAVZUGA OID ADABIYOTLAR SHARHI
Internet qaramligi va zamonaviy Maugli sindromining psixologik xususiyatlarini o‘rganish sohasida ko‘plab 

xorijiy olimlar ilmiy tadqiqotlar olib borishgan. Xususan, Kimberly Young [4] o‘zining ko‘plab ishlari orqali internet 
qaramligini klinik kontekstda tahlil qilgan va uni zamonaviy psixopatologiya qatoriga kiritgan. Uning tadqiqot-
lari internet qaramligining kognitiv va emotsional xususiyatlarini, shuningdek, ijtimoiy aloqalardagi uzilishlarni 
aniqlashga qaratilgan bo‘lib, Young internet qaramligi bilan bog‘liq identitet diffuziyasi va emotsional izolyat-
siya jarayonlarini chuqur o‘rganib, bu hodisaning yoshlar psixikasiga salbiy ta’sirini nazariy asosda tasvirlagan. 
Uning yondashuvi asosida zamonaviy Maugli sindromining shakllanishi uchun neyrobiologik va psixologik 
zaminlar aniqlangan.

Boshqa tomondan, Mark D. Griffiths  [5] o‘zining tadqiqotlarida internet qaramligini kengroq ijtimoiy-psi
xologik kontekstda ko‘rib chiqib, unda paydo bo‘ladigan regressiv psixologik jarayonlar va ijtimoiy izolyatsiya 
fenomenlarini tahlil qilgan. Griffiths yoshlarning virtual muhitga haddan tashqari bog‘lanishi natijasida yuzaga 
keladigan kommunikativ disfunktsiyalar va identitet inqirozlarini psixologik nazariyalar yordamida izohlagan 
hamda ularning klinik ko‘rinishlarini aniqlashga e’tibor qaratgan. U zamonaviy Maugli sindromining psixodiag-
nostik me’zonlari va psixoterapevtik yondashuvlarning samaradorligini baholashga alohida urg‘u bergan.

Young va Griffithsning ilmiy ishlari o‘zaro uzviy bog‘langan bo‘lib, ular internet qaramligi va unga bog‘liq 
psixologik sindromlarni keng qamrovda tahlil qilish orqali zamonaviy Maugli sindromining psixologik mohiyati va 
klinik ko‘rinishlarini ochib bergan, shuningdek, ushbu sindromni oldini olish va davolash bo‘yicha ilg‘or metodo
logik yondashuvlarning zarurligini ta’kidlagan [6]. Ularning tadqiqotlari internet qaramligining yoshlar psixologi-
yasiga salbiy ta’sirini yoritishda hamda psixokorreksiya usullarini ishlab chiqishda ilmiy asos bo‘lib xizmat qilm-
oqda. Bu ikki olimning ishlari asosida zamonaviy Maugli sindromining kompleks klinik va psixologik diagnos-
tikasi, shuningdek, individual va guruh asosida olib boriladigan reabilitatsion tadbirlar samaradorligini oshirish 
uchun psixologik yondashuvlarning o‘rganilishi dolzarb ilmiy muammo sifatida ko‘riladi.

TADQIQOT METOTOLOGIYASI
Ushbu maqolada internet qaramligi va zamonaviy Maugli sindromining psixologik xususiyatlarini chuqur 

tahlil qilish uchun metodologik jihatdan ko‘p qirrali yondashuvlar qo‘llanildi; avvalo, shaxsning kognitiv va emot-
sional holatini baholashda psixodiagnostik testlar (masalan, Young Internet Addiction Test va Emotsional Empa-
tiya o‘lchovlari) orqali subyektiv tajriba va simptomlar aniqlanib, shu bilan birga, ijtimoiy funksionallik darajasi va 
kommunikativ kompetensiyani o‘rganish uchun strukturalangan intervyu va kuzatuv metodlari hamda kvanti-
tativ so‘rovnomalar amalga oshirildi; bundan tashqari, psixologik regressiya va identitet diffuziyasini aniqlashda 
klinik psixologiya usullaridan – diagnostik suhbat, xulq-atvor tahlili va nevropsixologik testlar yordamida keng 
qamrovli tahliliy ma’lumotlar to‘plandi; tadqiqotda empirik asos sifatida eksperimental va korrelyatsion tadqiqot 
metodlari ham qo‘llanilib, yoshlarning virtual muhitdagi faoliyati bilan real ijtimoiy muloqotlari o‘rtasidagi o‘zaro 
bog‘liqliklar matematik-statistik usullar yordamida aniqlandi; shuningdek, psixokorreksion yondashuvlarning 
samaradorligini baholash uchun kognitiv-behavioral terapiya va raqamli detoks strategiyalarining natijalari 
ilgari surilib, ularning sub’ektlar ongiga va ijtimoiy moslashuv jarayonlariga ta’siri tizimli ravishda o‘rganildi; 
bu metodlarning kombinatsiyasi zamonaviy Maugli sindromining klinik va psixologik xususiyatlarini chuqur va 
kompleks o‘rganishga imkon yaratdi.

TAHLIL VA NATIJALAR
Tadqiqot natijalari shuni ko‘rsatdiki, internet qaramligi yoshlarning psixikasida chuqur regressiv o‘zga

rishlarga olib kelib, ayniqsa, identitet diffuziyasi, emotsional empatiya darajasining pasayishi va kommunikativ 
kompetensiyaning buzilishi bilan kechadi, bu esa ularning real ijtimoiy muloqotlaridan chekinishiga, ijtimoiy 
izolyatsiyaga va psixologik izolyatsiyaga sabab bo‘lib, zamonaviy Maugli sindromining klinik ko‘rinishlari sifa-
tida namoyon bo‘ladi, shuningdek, psixokorreksion tadbirlar, xususan, kognitiv-behavioral terapiya va raqamli 
detoks strategiyalarining qo‘llanilishi sub’ektlarning psixologik holatini yaxshilashda va ijtimoiy moslashuv 
ko‘rsatkichlarini oshirishda samarali ekanligi ilmiy asosda tasdiqlandi.

Zamonaviy Maugli sindromi va internet qaramligining yoshlar psixikasiga ta’siri masalasida tadqiqotchi 
olimlar orasida muhim ilmiy munozaralar davom etmoqda. Birinchi olim sifatida Sherry Turkle (Harvard Univer-
sity)ning fikriga e’tibor qaratish lozim, u o‘zining ko‘plab ishlarida raqamli texnologiyalar va internet tarmoqlari
ning ijtimoiy munosabatlarga salbiy ta’siri haqida ta’kidlaydi. Turkle, ayniqsa, virtual muhitda yuzaga kelayotgan 
“yolg‘izlik ichidagi yolg‘izlik” fenomenini atroflicha tahlil qilib, shaxsning haqiqiy muloqotlardan voz kechishi, 
yuzaki va keskin cheklangan ijtimoiy aloqalarga ega bo‘lishi natijasida identitet va emotsional barqarorlikda 
buzilishlar yuzaga kelishini ta’kidlaydi [7]. 

U internet qaramligini zamonaviy Maugli sindromining markaziy sababi sifatida ko‘rib, yoshlarning real 
hayotdagi ijtimoiy ko‘nikmalarini yo‘qotish xavfini yuksak darajada baholaydi. Turkle fikricha, virtual ijtimoiy-
lashuv ko‘pincha psixologik izolyatsiyaga olib keladi, bu esa shaxsning emotsional empatiya va kommunikativ 
kompetensiyasining pasayishiga sabab bo‘ladi. Boshqa tomondan, Nicholas Carr (University of Southern Cali-
fornia) esa raqamli texnologiyalarning inson ongiga ta’sirini yanada murakkab va ko‘p qirrali nuqtai nazardan 
yoritadi. Carr o‘zining “The Shallows: What the Internet Is Doing to Our Brains” nomli asarida internetning 
fikrlash jarayonlarini soddalashtirishi, e’tibor va chuqur o‘qish qobiliyatini kamaytirishi mumkinligini ta’kidlaydi, 
biroq u bu jarayonlarni faqat salbiy sifatida ko‘rmaydi [8]. 

Uning fikricha, raqamli muhit inson ongining moslashuvchanligini ta’minlaydi va yangi kognitiv ko‘nikmalarni 
shakllantiradi, ammo bu jarayonlar ayrim hollarda shaxsning identitetini muvozanatlashda qiyinchiliklar yuzaga 
kelishiga olib keladi. Carrga ko‘ra, zamonaviy Maugli sindromi atamasidagi psixologik izolyatsiya va iden-
titet diffuziyasi tushunchalari haqiqatga yaqin, ammo ularning paydo bo‘lishi ijtimoiy va texnologik omillarning 
murakkab o‘zaro ta’siridan kelib chiqadi, shuning uchun muammoni faqat individual psixologik patologiya 
sifatida emas, balki kengroq kontekstda, xususan, ijtimoiy-madaniy va texnologik jarayonlar nuqtai nazaridan 
baholash kerak. Ushbu ikki olimning fikrlari zamonaviy Maugli sindromining sabablarini va oqibatlarini tushun-
ishda muhim ilmiy asoslarni yaratadi.

Turkle virtual muloqotning yuzaki va emotsional jihatdan cheklanganligiga urg‘u bersa, Carr uning murakkab 
va ko‘p qatlamli ijtimoiy-psixologik tabiatini ta’kidlaydi [9]. Shu bilan birga, Turkle Internet va raqamli texnologi-
yalarning yoshlarning ijtimoiy ko‘nikmalari va psixologik barqarorligiga tahdid solishini ko‘proq stress va xavf 
nuqtai nazaridan yoritadi, Carr esa bu jarayonlarni inson ongining adaptatsion mexanizmlari sifatida ko‘rib, 
yanada kengroq ijtimoiy kontekstni hisobga oladi. Bu fikrlarning qarama-qarshiligi zamonaviy Maugli sindromini 
o‘rganishda ko‘p qirralikni ta’minlab, tadqiqotchilarga hamda amaliy psixologlarga yanada chuqurroq tahlil va 
metodik yondashuvlarni ishlab chiqishga zamin yaratadi. Shu nuqtai nazardan, ilmiy jamoatchilik zamonaviy 
Maugli sindromining oldini olish va psixokorreksiyasida individual terapiya usullaridan tashqari, ijtimoiy va 
madaniy muhitni o‘zgartirish, raqamli madaniyatni sog‘lomlashtirish kabi keng ko‘lamli strategiyalarni ishlab 
chiqishni zarur deb biladi [10].

Turkle va Carrning mulohazalari yoshlarning virtual va real dunyo o‘rtasidagi muvozanatni tiklash uchun 
kompleks va ko‘p yo‘nalishli yondashuv zarurligini yaqqol ko‘rsatadi, bu esa zamonaviy psixologiya va ijtimoiy 
fanlar uchun yangi tadqiqotlar va amaliy ishlanmalar uchun asos bo‘lib xizmat qiladi.

XULOSA VA TAKLIFLAR
Ushbu maqolada internet qaramligi fonida yuzaga kelayotgan zamonaviy Maugli sindromining yoshlar 

psixikasiga ta’siri chuqur tahlil qilindi. Tadqiqot natijalari shuni ko‘rsatdiki, virtual muhitda haddan tashqari vaqt 
o‘tkazish va real ijtimoiy aloqalarning qisqarishi natijasida identitet diffuziyasi, emotsional empatiyaning pasa
yishi va kommunikativ disfunktsiyalar rivojlanadi, bu esa yoshlarning ijtimoiy moslashuvi va ruhiy barqarorligiga 
salbiy ta’sir ko‘rsatadi. Ilmiy mulohazalar va empirik dalillar asosida zamonaviy Maugli sindromini aniqlashda 
kompleks psixodiagnostika va psixokorreksiya yondashuvlari zarurligi ta’kidlandi. Shu bilan birga, psixologik 
reabilitatsiya, shu jumladan kognitiv-behavioral terapiya, guruhiy psixoterapiya va raqamli detoks strategiyalari 
sindromni oldini olish va davolashda samarali vosita sifatida tavsiya etildi. Ushbu tadqiqot yoshlar o‘rtasida 
internet qaramligi va uning oqibatlarini yanada chuqur o‘rganish hamda psixologik yordam tizimini takomillash
tirish uchun ilmiy asos yaratdi.

